
     1º ACTO




    Escena primeira




    Sala de estar dun piso. Amplas ventás polas que entran as luces da cidade. É o quinto andar do edificio. No interior hai un sofá, dúas butacas e mais cara ao fondo unha mesa de comedor con cadeiras ao redor e a porta que comunica co corredor. É noite e a luz do cuarto está acesa. Unha nena de oito anos coloca os zapatos a carón dunha butaca. Enriba da mesa hai tres cuncas de barro, unha bolsa con herba e mais tres vasos e unha xerra con auga. Fala para si mesma. Nótase que está chupando un caramelo.




    Nela: Os zapatos aquí, ben limpiños. E agora, a herba para os tres cameliños: para o camelo Pinto, para o camelo Bruno e para a camela Brisa. Auga para beber…




    A nena enche de auga os vasos. Nese momento entra súa nai cunha bandexa na que leva tres pratos con turrón brando.




    Nai: Nela! Estás comendo un caramelo, non si?




    Nela: Eu? Non.




    Aproveitando que súa nai lle dá as costas para colocar a bandexa na mesa, Nela saca o caramelo da boca e bótao nun dos vasos con auga.

    Nai: Non digas unha mentira. Xa sabes que se unha mentira contaches, unha palabra da carta borraches. Estabas comendo un caramelo antes da cea?




    Nela: Non.




    Abre a boca para que súa nai comprobe que está baleira. Nese momento, e sen que ningunha das dúas se decate, a auga na que caeu o caramelo empeza a burbullar e ponse verde.




    Nai: Ven cear, anda, e axiña para a cama, non vaia ser que os Reis te atopen esperta.




    Saen e apagan a luz. O cuarto queda en penumbra, iluminado só pola luz da rúa.










Escena segunda





    O cuarto segue en penumbra. Escóitase un reloxo de cuco. Son as tres da madrugada. A fiestra ábrese amodo e o rei Melchor asoma a cabeza. Mira a un lado e a outro suxeitando a coroa que tende a esvararlle da cabeza. Fala cos seus compañeiros que están detrás del e que aínda non se ven.




    Melchor: Nada por aquí e nada por aló. É para min un grato pracer comunicarvos que podemos entrar.




    Voz de Baltasar: Apura, pesado!




    Entran os tres Reis por orde. Melchor coa súa longa barba branca e unha enorme coroa. Gaspar con casco de motorista e un bigote rubio ben grande. Baltasar cun gorro xamaicano de cores e unha camiseta na que se ve un Papá Noel con forma de globo vermello que se vai voando; debaixo lese: “Bye, bye”. Gaspar mete a man no peto dos pantalóns de coiro e saca un papel dobrado.




    Gaspar: Aquí teño a carta de Nela, colegas, e lixeiriño que imos con atraso.




    Baltasar déitase no sofá.




    Baltasar: De lixeiriño, nada, tío. Quedamos en que iamos descansar un pouco, non? Mel, pásame un vaso deses, que teño a gorxa seca de tanto falar en baixo.

    Melchor achégase á mesa, colle un anaco de turrón para el e un dos vasos con auga para Baltasar. Como a sala ten pouca luz, non se decata de que a auga está de cor verde. Baltasar bebe dun grolo a metade 




    e pousa o vaso na mesiña baixa que 




    está á beira do sofá. Gaspar le en alto 




    a carta de Nela.




    Gaspar: “Queridos Reis Magos”. Vexo que Nela se aplica na escola, ten boa letra. “Gustaríame que me trouxerades unha Espiroqueta Family e a familia de Bum e Bom”.

